
АННОТАЦИЯ 
 Суғд воҳасида илк ўрта асрларга келиб ҳар бир ҳукмдорликнинг ўз тангасини зарб 

этиш кенг ёйила бошлангани кўзга ташланади. Бу даврга келганда олдинги босқич 
тангаларидан фарқли ҳолда тангаларнинг турлари кўпайиб, деярли ҳар бир ҳукмдорлик ўз 
сулолавий тамғалари, ҳукмдор боши тасвири, унвон, бостирилган жой (ҳукмдорлик) номини 
(Масалан, Кеш, Панч каби) тангаларда ифодалай бошлайдилар. Шунингдек, Турк хоқонлиги 
даврида воҳа бошқарувидаги ўзгаришлар тангаларда ҳам акс этиб, зарб анъаналарида 
ўзгаришлар бўлишига туртки бўлади. 

Калит сўзлар: Суғд, Ғарбий Турк хоқонлиги, Самарқанд, Кеш, Нақшаб, Панч, тамға, 
унвон, турк-суғд тангалари, хоқон, тудун, тутуқ, хотун, билга турк-рун ва суғд ёзуви. 

ДРЕВНИЕ МОНЕТЫ ПАНЧА СОГДИЙСКОГО ОАЗИСА  
 

 АННОТАЦИЯ 
 В Согдийском оазисе заметно, что к началу средневековья стала широко распространяться 
чеканка монеты каждого правителя. В этот период, в отличие от монет предыдущего этапа, 
типы монет увеличились, и почти на каждом правителе стали изображаться свои 
династические печати, изображение головы правителя, титул, название места (например, 
Кеш, Панч) на монетах. Также на монетах отразились изменения в управлении оазисом в 
период Тюркского каганата, что повлекло за собой изменения в традициях чеканки. 

Ключевые слова: Согд, Западно-Тюркское каганат, Самарканд, Кеш, Накшаб, Панч, 
штамп, титул, тюрко-согдийские монеты, каган, тудун, тутук, хатун, билга, тюрко-рунная и 
согдийская письменность 

ANNOTATION 
 In the Sughd oasis, it is noticeable that by the beginning of the Middle Ages, the minting 

of each ruler's own coin began to spread widely. During this period, unlike the coins of the previous 
phase, the types of coins increased, and almost every ruler began to express their dynastic seals, the 
image of the head of the ruler, the title, the name of the suppressed place (rulership) (for example, 
Kesh, Panch) on the coins. Also, the changes in the management of the oasis during the period of 
the Turkish khanate were reflected in the coins, which prompted changes in the minting traditions. 

Keywords: Sughd, Western Turkic Khanate, Samarkand, Kesh, Naqshab, Panch, stamp, 
title, Turko-Sughd coins, khagan, tudun, tutuk, khatun, bilga Turko-rune and Sughd script 

 
КИРИШ ВА ДОЛЗАРБЛИГИ 

Илк ўрта асрларда, айниқса, Турк хоқонлиги даврида Суғд воҳасида ўзига хос танга-
пул тизими мавжуд бўлиб, бу воҳадаги катта-кичик ҳукмдорликлардан деярли барчасининг 
ўз танга зарбига эга бўлганида ўз ифодасини топади. Хусусан, Самарқанд, Кеш, Нахшаб ва 
Панч ҳукмдорликлари ўз тангаларини бостирганликлари, уларнинг катта бир қисми эса 
хоқонлик билан у ёки бу даражада алоқадор тангалар эканлиги маълум.  

Милоддан олдинги сўнгги асрлардаёқ ўз танга-пул тизимига эга бўлган Суғд воҳасида 
илк ўрта асрларга келиб ҳар бир ҳукмдорликнинг ўз тангасини зарб этиш кенг ёйила 
бошлангани кўзга ташланади. Бу даврга келганда олдинги босқич тангаларидан фарқли 
ҳолда тангаларнинг турлари кўпайиб, деярли ҳар бир ҳукмдорлик ўз сулолавий тамғалари, 
ҳукмдор боши тасвири, унвон, бостирилган жой (ҳукмдорлик) номини (Масалан, Кеш, Панч 
каби) тангаларда ифодалай бошлайдилар. Шунингдек, Турк хоқонлиги даврида воҳа 
бошқарувидаги ўзгаришлар тангаларда ҳам акс этиб, зарб анъаналарида ўзгаришлар 
бўлишига туртки бўлади. Воҳанинг суғдий ҳукмдорлари томонидан анъанавий равишда зарб 
этилган тангалари сафига туркий анъаналарнинг кириб келиши танга-пул тизимида ўз 
таъсирини кўрсатади. Шу туфайли тадқиқотчилар бу давр Ўрта Осиё тангаларининг 
сезиларли бир қисми учун “Қадимги турк тангалари гуруҳи” иборасини ишлатадилар. 

МЕТОДЛАР ВА ЎРГАНИШ ДАРАЖАСИ 
ХIX асрнинг охири – ХХ аср бошларига келиб дунё тарихшунослигида “турк-суғд 

тангалари”, “суғдий ёзувли қадимги турк тангалари” иборалари қўлланила бошлаб, бу борада 
изланиш олиб борган илк тадқиқотчилар асосан тангаларнинг иконографияси ва тамғаларига 
таяниб шундай иборани қўллаб келишган[1]. Кейинчалик Амударё ва Сирдарё оралиғи ва 
Еттисувдан топилган айрим тангалардаги суғдий ёзув “хоқон” деб ўқилгач, “Қадимги турк 
тангалари” тушунчаси янада аниқроқ ифода этила бошлаган. 1940- йилларда суғдшунос О.И. 
Смирнова, археолог олимлар, М.Е. Массон, А.Н. Бернштам Самарқанд, Чоч, Фарғона, 
Еттисув ҳудудларидаги тангаларнинг бир гуруҳининг иконографияси ва унвонлари қадимги 
туркларга хос эканини аниқлашгач, бу тушунчанинг кўлами янада кенгайган[2].  

Айтиб ўтилган тарихий вилоятларнинг бир қисмида “хоқон” унвонли қадимги турк 
тангалари зарб этилганини аниқлаган О.И. Смирнова Чоч тангаларидан бир гуруҳида 
“тудун” унвонини ўқиб, илм оламига танитди[3]. Шунингдек, тадқиқотчи Ўтрор ёки 
Фарғонада зарб этилган тангада “тутуқ” унвони учрашини аниқлади. Ушбу тадқиқотчининг 
Суғд тангалари орасида қадимги туркларга хос қиёфали ҳукмдор ва малика тасвирли 
тангаларда “хотун” унвони ва турк-рун ёзувини эслатувчи белги (тамға ёки ҳарф) учрашини 
аниқлаши ҳам катта янгилик бўлди[4]. 

Кейинчалик эса В.А. Лившиц Панч тангаларидан бирида “билга” унвонини ўқиб, 
“Қадимги турк тангалари гуруҳи”га кирувчи тангалар турининг анча кенг эканини 
аниқлади[5]. Кўп йиллар давомида илк ўрта асрлардаги Нахшаб тарихи бўйича шуғулланган 
Б. Кочнев Қашқадарё воҳасида кўп учрайдиган тангаларнинг иконорафиясига таяниб, ушбу 
тангаларни бу гуруҳга киритди[6]. 

 НАТИЖАЛАР ВА МУҲОКАМА 
Панч тангалари 



 
«MA’MUN SCIENCE» JURNALI  |  ЖУРНАЛ «MAMUN SCIENCE»  |  JOURNAL OF MAMUN SCIENCE                                                     №4 | 2025  

127 

Қадимги турк тангалари орасида Панч тангаларининг алоҳида ўрни бор. Суғднинг ўз 
даврида мавқеи юқори ҳукмдорликларидан бири бўлган Панч (Панжикент)да VII аср 
ўрталаридан бошлаб танга зарб қилингани маълум[7]. Панч тангаларининг хоқонликка 
алоқадорлиги шундаки, уларда бир томондан туркий унвон ва эпитет (сифат) учраса, 
иккинчи томондан сулолавий белгилар–тамғаларда ўхшашлик борлигидир. Панч 
ҳукмдорлигининг илк тангаси деб ҳисобланувчи ўртаси тўртбурчак тешикли хитой тақлиди 
бўлган тангада pncy MR’Y cm’wky’n “Панч ҳукмдори Чамукйан” жумлалари ўрин олган 
бўлиб[8] ‚ танганинг орқа томонида эса ‚  шаклли тамғалар мавжуд.  

Ғ. Бобоёровнинг фикрича‚ Панч тангаларидаги тамғалар Чочда зарб қилинган Ғарбий 
Турк хоқонлиги тангаларига хос тамғалар билан яқин ўхшашликка эга.  Жумладан‚ ўқ 

шаклли биринчи тамға Тарду хоқон (576-603) тангасидаги ( ) тамғага яқин келса‚ иккинчи 
тамға βγу twwn x’γ’n “Илоҳий Туун хоқон” жумлали Чоч тангасидаги  шаклли тамғага 

анчагина мос келади[9] (таққосланг.  - / ; /  – ). Тадқиқотчининг ёзишича, 
тамғалардаги бундай ўхшашликлар ушбу сулолалар орасида қандайдир боғлиқлик бор 
эмасмикин‚ деган ҳақли саволни келтириб чиқаради. Панчнинг бундан кейинги тангаларида 
эса юқоридаги ( ) тамғага ўхшаш тамғалар ( ‚ ) учраб‚ уларда pncy MR’Y βylk’’ γwβ 
«Панч ҳукмдори подшо Билга» жумлалари акс этган[10]. Тадқиқотчилар тангадаги Билга 
исми билан Муғ тоғи суғдий ҳужжатларида 693708 йилларда Панчни бошқарган ҳукмдор 
сифатида қайд этилган ck’yn cwr βylk’’ (Чакин Чур Билга)ни тенглаштирадилар[11].  

Бир қатор тадқиқотчиларга кўра‚ ушбу ҳукмдорнинг келиб чиқиши туркий бўлиб‚ у 
Деваштичдан олдин Панчни бошқарган[12]. Унинг ўрнига ўтирган суғдий ҳукмдор 
Деваштич (709-722) номидан танга зарб этилгани шу пайтгача маълум эмас[13]. Билгадан 
кейин зарб қилинган Панч тангаларида pncy nnδβnpnwh “Панч қироличаси Нана” жумлалари 
учраб‚ суғдшунослар бу ҳолатни “танга Билганинг қизи номидан зарб қилинган‚ Деваштич 
ҳукмдорлар хонадонидан бўлмагани учун ўз аёли номини акс эттирган”‚ деб 
ҳисоблайдилар[14]. Арабча манбаларнинг бирида келтирилган Деваштич шажарасида унинг 
аждодларидан бир нечасининг исми Шур бўлгани қайд этилиб, В.А. Лившицнинг фикрича‚ 
ушбу исм аслида туркий чур унвонига алоқадор бўлиб‚ Деваштичнинг Чакин Чур Билгага 
куёв бўлиши билан боғлиқдир[15].  

Шунингдек, Суғд воҳасида зарб этилган, бироқ айнан қайси ҳукмдорликка 
тегишлилиги тўлақонли аниқланмаган “хотун” унвонли  кўринишдаги тамғали тангалар 
ҳам учраб, уларнинг Самарқанд, Кабудон ёки Панчда зарб қилингани тахмин қилинади[16]. 
Ушбу тангалардаги хукмдор ва малика тасвири қадимги туркларга хос бўлиб, Чоч, Фарғона, 
Самарқанд, Чағониён, Ўтрор ва Бухоронинг шунга ўхшаш қўшалоқ тасвирли қадимги турк 
тангаларига анча яқин келади[17]. 

Қисқаси‚ ҳам нумизматик материаллар‚ ҳам ёзма манбалар VII аср иккинчи ярми – 
VIII аср биринчи чорагида Панч ҳукмдорлигини туркий-суғдий қоришиқ сулола 
бошқарганини кўрсатиб турибди. 

ХУЛОСА 
Хуллас, хоқонлик даврида Суғд воҳасининг бошқарув тизимида юз берган 

ўзгаришлар бу ердаги воҳа ҳукмдорликларга тегишли тангаларда ҳам ўз аксини топади. 
Воҳанинг йирик ҳукмдорликлари – Самарқанд, Панч ва Нахшабнинг танга-пул тизимида 
суғдий ва қадимги туркий анъаналар ўзаро синтезлашгани сезилади. Айниқса, Самарқанд 
тангаларида “хоқон” унвони ўрин олиши бир томондан бу ернинг хоқонлик билан чуқур 
сиёсий муносабат ўрнатганининг ифодаси бўлса, иккинчи томондан бошқа ҳукмдорликларга 
нисбатан Самарқанданинг сиёсий мавқеи юқори бўлганидан дарак беради. VII асрнинг 
иккинчи ярмига келиб Панч ҳукмдорлигининг сиёсий мавқеи ошгани нафақат ёзма 
манбаларда, балки танга-пул тизимида ҳам ўз аксини топади. Суғдда хоқонлик ҳокимияти 
ўрнатилган дастлабки йиллардаёқ Нахшабда сулола алмашинуви юз берган бўлиб, бу ҳолат 
ушбу ҳукмдорлик тангалари орқали ҳам ўз ифодасига эга. 

